خیاباں
حصہ دوم
حنیف اخگر ملیح آبادی
فہرست
5ترے قُرب کی اِنتہا چاہتا ہوں


6کسی دوا نہ کسی چارہ گر کی بات کرو


8ہم نے مغلوبِ وقت چاہ نہ کی


9بنیاد ہی نہ گھر کی اگر پائیدار ہو


11نہ غم ہی کا کوئی غم ہے، نہ ہے کوئی خوشی اپنی


12کوئی ہمارے لیے چشمِ تر نہیں، نہ سہی


13عزمِ ترکِ آرزو اندیشۂ باطل سہی


15پسِ زخم ہائے دل و جگر تو نسیم بھی ہے، صبا بھی ہے


17جمالِ یار ہے تنویرِ دو جہاں کے لیے


19تیرِ غم خاص کر لگا مجھ کو


20حجابِ عشق اُٹھاؤں اگر اجازت ہو


21پہلے بھی منسوب نہیں تھی کوئی مُسرّت ہم سے زیادہ


22آہ دل سے نکل رہی ہے ابھی


23خُو گرِ غم ہے جو دل غم سے ہراساں کیوں ہو


24اوّل اوّل جو تھا پلکوں پہ چراغاں ہے وہی


26میرے خود دار دل کی انا لے گئی


27یہ الگ بات کہ آواز کہاں تک پہنچے


29وہ دل میں اور قریبِ رگِ گلو بھی ملے


30محوِ کمالِ آرزو دل کو بنا کے رہ گئے


31قدم بھی دل نے خیالوں کی کہکشاں کے لیے


33تبسّم سے میرے عیاں ہو گیا ہے


35راہِ طلب میں دھوپ کڑی اور سر پہ بھلے ہوں سائے کم


36پُرسشِ حال، علاجِ دلِ بیمار بھی ہے


37اپنی حیرت کا سماں تجھ کو دکھا بھی نہ سکوں


40اُن کے دامن پہ کُچھ ستارے ہیں


41چہرہ اس کا بھولا بھالا ہم کو اچھا لگتا ہے


42مِنّت کَشِ درازیِ زُلفِ رسا رہے


43دیکھو تمہیں جھگڑے کی شُرُ وعات کرو ہو


44کوئی ہمارا دل رکھنے کو یُوں ہی ہمیں اپنائے تو


45شعورِ سوز و گُدازِ جگر کو دیکھتے ہیں


46اِک جبر اختیار، ترے رُو بَرُو کریں


47تاب نہیں تو مہر کیا، ایک دیا بُجھا ہوا


48حریصِ لذّتِ مہر و وفا تو میں بھی ہوں


49روبرو کم سے کم رہ گئے


50فُقدانِ عُروج رسن و دار نہیں ہے


51مُنتہائے جلوہ گر آئینہ ہے


52کسبِ کمالِ ضبطِ غم، خاک نہ ہم چھپا سکے


53جب آئینِ چمن بدلا، نہ اس کے باغباں بدلے


54شدید تند ہوائیں ہیں، کیا کیا جائے


55حیات، موت کا، راز نِہاں رہے نہ رہے


56بے تاب کیِا ہے اُس نے، جسے بہلانا تک نہیں آتا ہے


57مآلِ عشق کا ان کو بہت ہی کم غم ہے


58مجھ کو تلاشِ نقشِ کف پائے یار ہے


59دل پر پئے جراحتِ پیہم چلے گئے


60گُل کاریِ دل، دید کے قابل ہی نہیں ہے


62وہ نہ آئیں تو کیا کیا جائے


63حُسن کو جو منظور نہیں ہے


64نوازشوں کے درمیاں، عنایتوں کے درمیاں


65کس طرح عزمِ ترکِ تمنّا کرے کوئی


66کیا ستم ہے




ترے قُرب کی اِنتہا چاہتا ہوں

بحدِّ فنا حوصلہ چاہتا ہوں

حُدُودِ شریعت میں محدود رہ کر

اُنہیں بے حد و انتہا چاہتا ہوں

دلِ مضطرب کچھ ٹھہرنے لگا ہے

کوئی عشوۂ دل ربا چاہتا ہوں

بھنور میں ابھی تک، ہے کشتی سلامت

مشیّت سے کچھ مشورہ چاہتا ہوں

دعا کی وہ توفیق دیتا ہے اخگرؔ

جو خود جانتا ہے، میں کیا چاہتا ہوں

٭٭٭
کسی دوا نہ کسی چارہ گر کی بات کرو

وفورِ لذّتِ زخمِ جگر کی بات کرو

عروجِ فکر و شعور نظر کی بات کرو

سخنورانِ زماں کچھ ہُنر کی بات کرو

ہمیں مدارجِ کسبِ ہُنر سے کیا مطلب

ستائشِ ہُنر ِ بے ہُنر کی بات کرو

فرازِ عزم پہ فائز ہے جرأتِ پرواز

اب آب و دانہ نہیں، بال و پر کی بات کرو

کسی کی پہلی نظر کی مثال مشکل ہے

ہزار شوخیِ برق و شرر کی بات کرو

اسی طرح شبِ ظلمت میں جی کو بہلاؤ

طلوعِ مہر و نَمودِ سحر کی بات کرو

ہم ایسے رند کی مٹّی کا ظرف بھی دیکھو
اگر کمالِ کفِ کُوزہ گر کی بات کرو

حدیث وحشتِ صحرا جنوں فزا ہی نہیں
مرے مکان کے دیوار و در کی بات کرو

غُبارِ کُوچۂ جاناں رچا ہے آنکھوں میں
نگاہِ شوق سے کحل البصر کی بات کرو

ابھی چراغِ اُمّیدِ سحر بُجھا تو نہیں
تُم اس کی لَو سے شبِ مُختصر کی بات کرو

جب اُس کا عیب ہی اُس کا کمال ہے اخگرؔ

تو راہزن سے بھی کیا راہبر کی بات کرو

٭٭٭

ہم نے مغلوبِ وقت چاہ نہ کی
آہ و زاری بھی گاہ گاہ نہ کی
میرا دشمن وہ کب ہوا جس نے

میرے یاروں سے رسم و راہ نہ کی
جب چھری دل پہ چل چکی تڑپے

بے سبب ہم نے آہ واہ نہ کی
دل کی دنیا تباہ کی اس نے

لیکن اچھی طرح تباہ نہ کی
ہم نے کانٹوں کی بھی بہت چاہا

صرف پھولوں کی ہم نے چاہ نہ کی
مطمئن ہیں کہ ہم نے شمعِ اُمّید
وا گزارِ شبِ سیاہ نہ کی
اس نے اخگرؔ کے شعر دل سے سنے

سامنے سب کے واہ واہ نہ کی
٭٭٭

بنیاد ہی نہ گھر کی اگر پائیدار ہو

پھر کیوں نہ زلزلوں کا گُزر بار بار ہو

ہوتا ہے بے قرار تو دل بے قرار ہو

لیکن نہ اس قدر کہ اسے ناگوار ہو

دستِ جفا بھی چاہیے سرگرمِ کار ہو

جب ارتکابِ جرمِ وفا بار بار ہو

دل یوں اسیرِ حلقۂ گیسوئے یار ہو

“جیسے کسی حَسیِن کی گردن میں ہار ہو”

توقیرِ سجدہ یوں مرے پروردگار ہو

میری جبیں پہ نقشِ کفِ پائے یار ہو

اتنا ابھی شدید نہیں، انتشارِ زیست
جس پر گُمانِ برہمیِ زلفِ یار ہو

اُس کی شبیہ، اُس کا سراپا نہیں تو کیا
تشریحِ گیسو و لب و رُخسار یار ہو
مائل نہیں وہ پُرسشِ احوال پر ابھی
شاید کچھ اور زار مرا حالِ زار ہو

رُت کوئی ہو، قفس میں چمن کے مزے کہاں

وہ موسمِ خزاں ہو کہ فصلِ بہار ہو

دیوانگی، فریفتگی ہی نہیں تو کیا
اخگرؔ ترا فریفتہ دیوانہ وار ہو

٭٭٭

نہ غم ہی کا کوئی غم ہے، نہ ہے کوئی خوشی اپنی
محبّت سے عبارت ہو گئی، اب زندگی اپنی
خوشی کا نام لینے سے نکل آتے ہیں اب آنسو

سمجھ میں کچھ نہیں آتا، کہ کیسی ہے خوشی اپنی
شبِ ہجراں اُجالے کے لیے آنسو ہی کافی ہیں
ستاروں سے کہو لائیں نہ ہم تک روشنی اپنی
ترے دیدار کا بس یہ طریقہ مجھ کو آتا ہے

تجھے جب دیکھنا چاہا تو، صورت دیکھ لی اپنی
مُحبّت سے ملا کیسا، وفاؤں کا صِلہ ہم کو

اُسی نے مار ڈالا جس کو سمجھے زندگی اپنی
نگاہِ لُطف سے دیکھے تو یہ بھی ہے کرم اس کا

کسی انعام کے قابل کہاں ہے بندگی اپنی
بھروسے کا نتیجہ ہے کہ اکثر زورِ طوفاں میں
وہیں ساحل اُبھر آیا جہاں کشتی رُکی اپنی
جو کچھ لکھا حوالے کر دیا دنیا کے اے اخگرؔ

دلوں کو منتقل کرتے رہے ہم، روشنی اپنی
٭٭٭
کوئی ہمارے لیے چشمِ تر نہیں، نہ سہی
ہمارے غم کی کسی کو خبر نہیں، نہ سہی
ہم اپنے گھر کی طرح تو رہے جہاں بھی رہے

جہاں میں اپنا کوئی گھر اگر نہیں، نہ سہی
طوالتِ شبِ وعدہ کو سوچ کر خوش ہیں
شبِ فراق اگر مختصر نہیں، نہ سہی
گداز نغموں سے میرے پگھل گئے پتھر

تمہارے دل پہ مگر کچھ اثر نہیں نہ سہی
یہ قفل کُنجِ ِ قفس توڑنا تو ہے اک دن

ہنوز اپنے اگر بال و پر نہیں نہ سہی
ہمیں تو ان کی مسیحائی پر بھروسہ ہے

نفس کی آمد و شد معتبر نہیں نہ سہی
نظر تو آتا ہے اخگرؔ کہ ان کی نظروں میں
مرا مقام ہے کوئی ،اگر نہیں نہ سہی
٭٭٭
عزمِ ترکِ آرزو اندیشۂ باطل سہی
دل مگر اس بات پر مائل نہیں، قائل سہی
پوچھتے ہیں وہ کہ کیسے ہنس کے ہر مشکل سہی
میں یہ کہتا ہوں حسابِ دوستاں در دل سہی
دیکھنا یہ ہے کہ دل ہے بھی، کسی قابل سہی
ہر ادا اس کی نگاہِ ناز بھی قاتل سہی
از رہِ لطف و کرم، اے میرِ بزمِ کائنات

خلوتِ جاں میں بھی اک ہنگامۂ محفل سہی
موت نے آ کر جو پیغامِ حیات ِ نو دیا
ہو گئی مشکل مری آساں، بصد مشکل سہی
اب ترے غم میں کوئی میرا شریکِ غم نہ ہو

تیرے غم میں ہیں تو دنیا بھر کے غم شامل سہی
اہتمامِ بزمِ جاناں میں چراغوں کی طرح

ہم بھی شامل تھے برائے نام ہی شامل سہی
ہے غمِ راہِ طلب ہی منزلِ راہِ طلب

رہروِ کامل ہوں میں، گم کردۂ منزل ہی سہی
دیکھیے کیا بے نیازِ خواہشاتِ دل ہوں میں
آشنائے دل سہی، رمز آشنائے دل سہی
تھی اُدھر قاتل کی بھی چشمِ پشیماں دیدنی
اِس طرف تھا رقصِ بسمل، دید کے قابل سہی
ہے تو اخگرؔ ایک خلوت ہی خود اپنی ذات میں
اب جو تم کہہ دو کہ محفل ہے تو پھر محفل سہی
٭٭٭

پسِ زخم ہائے دل و جگر تو نسیم بھی ہے، صبا بھی ہے

مری آہ سرد کی زد میں اب کوئی کوئی داغ ہرا بھی ہے

تری برہمی بھی روا سہی، مرا یہ سوال بھی ہے بجا

کہ فسانہ جو مرے نام ہے وہ فسانہ تو نے سنا بھی ہے

مری سمت آپ نہ دیکھیے، مگر اتنا غور سے سوچیے
کہ قصور جس کی سزا ہے یہ وہ قصور مجھ سے ہوا بھی ہے

یہ فریبِ ناز و نیاز ہے کہ ادائے جذب و گریز ہے

مرے جرمِ جُرأتِ شوق پر وہ خفا نہیں ہے، خفا بھی ہے

جسے لگ سکی نہ مری نظر، اسے کہیے رنگِ حیا مگر

ترے رخ پہ آنے سے پیشتر، کوئی ایک رنگ اڑا بھی ہے

بھلا ان پہ ہوگا کوئی اثر، میں مریض ہو کے کہوں اگر

جسے درد سمجھے ہیں چارہ گر، وہی درد میری دوا بھی ہے

مجھے ان سے جور و جفا کا کیا کسی قسم کا بھی گِلَہ نہیں
مگر ان کو اس کا گِلَہ نہ ہو تو یہ بات وجہِ گِلَہ بھی ہے

بکمالِ ہوش و خرد، خدا مجھے ذوق و شوقِ جنوں بھی دے

مرے پاس پائے طلب بھی ہے، مرے پاس دستِ دُعا بھی ہے

مرے دل کے ریزے تو آنسوؤں میں نظر نواز ہوئے مگر

کوئی گوشِ دل سے سنے اگر تو شکستہ دل کی صدا بھی ہے

مرا حال اس نے زبوں کیا، مرے دل پہ ظلم جو یوں کیا
اسے چُور چُور بھی کر دیا، پھر اسی میں آ کے بسا بھی ہے

ہے بہ یادِ لذّتِ آرزو، زہے ضبطِ عشقِ سکوت خو

کہ ہنوز اخگرؔ قبلہ رُو، ترے لب پہ حَرفِ دُعا بھی ہے

٭٭٭

جمالِ یار ہے تنویرِ دو جہاں کے لیے
خیالِ یار ہمارے سکونِ جاں کے لیے
یہ اک شگُونِ مبارک ہے اس گماں کے لیے
کہ دل میں ہُوک سی اٹھی ہے آشیاں کے لیے
چمن کی یاد نے ہم کو کیا ہے آمادہ

قفس میں جرأتِ تعمیرِ آشیاں کے لیے
خلوص و جہدِ مسلسل توکّل و اُمّید
“یہی ہے رختِ سفر اہلِ کارواں کے لیے”
غمِ جہاں، غمِ جاناں، غمِ فراق و وصال

ہزار غم ہیں مری جانِ ناتواں کے لیے
مثالِ ساغر و مینا ہیں اپنے دیدہ و دل

غمِ حیات کی صہبائے ارغواں کے لیے
خدا گواہ یقیناً اٹھا رہے ہیں ہم

قفس کا عیشِ اذیّت بھی آشیاں کے لیے
میں اک مٹا ہوا حرفِ غلط سہی لیکن
مری تلاش بھی ہے زیبِ داستاں کے لیے
یہ پردہ دارِ محبّت ہیں آپ کی آنکھیں
کہ رشکِ جام ہیں موجِ مئے رواں کے لیے
تلاشِ نقشِ کفِ پائے یار ہے اخگرؔ

نگاہ و دل نہیں بے تاب کہکشاں کے لیے
٭٭٭

تیرِ غم خاص کر لگا مجھ کو

وقت سے پیشتر لگا مجھ کو

اپنے سائے سے ڈر لگا مجھ کو

دشت بھی اپنا گھر لگا مجھ کو

بارہا حیلہ گر لگا لیکن
پھر وہ معتبر لگا مجھ کو

دیکھ لی میری جرأتِ پرواز

اب ذرا بال و پر لگا مجھ کو

ہر اسیرِ خیالِ مستقبل

حال سے بے خبر لگا مجھ کو

داد خواہی کہیں ہنر تو نہیں
بے ہنر با ہنر لگا مجھ کو

روشنی اس قدر ہوئی مدھم

شمع کی لو سے ڈر لگا مجھ کو

ظلم کا بحرِ بے کراں اخگرؔ

خیر سے قطرہ بھر لگا مجھ کو

٭٭٭

حجابِ عشق اُٹھاؤں اگر اجازت ہو

جگر کے داغ دکھاؤں اگر اجازت ہو

بہ سیلِ اشک دکھاؤں کمال استغنیٰٰ
متاعِ درد لٹاؤں اگر اجازت ہو

شبابِ رفتہ کو آواز دُوں بہ لحنِ گُداز

غزل کے شعر سناؤں اگر اجازت ہو

ہر آرزو کو ابھی محوِ خواب رہنے دوں

کوئی اُمنگ جگاؤں اگر اجازت ہو

ریاضِ گلشن جاں میں کھِلاؤں دل کی کلی
صبا کے ہوش اڑاؤں اگر اجازت ہو

کبھی صدائے انا الحسن بھی بلند کروں

عُروجِ عشق دکھاؤں اگر اجازت ہو

اُگل رہے ہیں اندھیرے رفاقتوں کے چراغ

کچھ ان کی لَو کو بڑھاؤں اگر اجازت ہو

شکایتیں سرِ محفل محال ہیں اخگرؔ

عنایتیں ہی گِناؤں اگر اجازت ہو

٭٭٭
پہلے بھی منسوب نہیں تھی کوئی مُسرّت ہم سے زیادہ
اب تو مگر ہلکی سی خوشی بھی دل پہ گراں ہے غم سے زیادہ
کوئی غریقِ نورِ شعاعِ مہر نہیں شبنم سے زیادہ
قطرۂ شبنم کاسۂ گل میں بادۂ جامِ جم سے زیادہ
جب دنیا سے ہم اُٹھ جائیں ممکن ہے پھر یاد نہ آئیں
مل کے جو سارے لوگ اُٹھائیں ناز تمہارے ہم سے زیادہ
حسبِ تمنّا ہم نے خود ہی جو چاہا پیغام لیا ہے

اس کی نظر کا کوئی اشارہ تھا ہی نہیں مُبہم سے زیادہ
گریۂ شادی عارض گلگوں کی رونق بھی بن سکتا ہے

شعلۂ گل بھی ہو سکتا ہے گرِ یہ کناں شبنم سے زیادہ
نشتر رکھو مرہم کہہ کر زخمی کو اب ہوش کہاں ہے

کوئی شغف تم کو بھی نہیں ہے چارہ گرو مرہم سے زیادہ
عکسِ مزاجِ گیسوئے برہم آنہ سکا آئینے میں بھی
محرمِ رازِ گیسوئے برہم کوئی نہیں ہے ہم سے زیادہ
عہدِ وفا کے بعد بھی عزمِ ترک وفا تک آ پہنچے ہیں
لیکن اخگرؔ اب خلشِ غم، دل پہ گراں ہے غم سے زیادہ
٭٭٭
آہ دل سے نکل رہی ہے ابھی
کوئی اُمّید رہ گئی ہے ابھی
دردِ دل رشکِ راحتِ جاں ہے

چوٹ گویا نئی نئی ہے ابھی
احتیاطاً باذنِ جرأتِ شوق

اس کی آنکھوں میں برہمی ہے ابھی
لذّتِ ابتدائے غم تو نہیں
شدّتِ غم مگر وہی ہے ابھی
اس کو خوشبو نے گُدگُدایا ہے

اس قدر جو کلی ہنسی ہے ابھی
کیوں پشیماں ہیں آپ، ہم نے تو

دل کی روداد ہی کہی ہے ابھی
صلح جو تھا و ہ صلح خو تو نہ تھا

جو تھی ظالم کی خو، وہی ہے ابھی
سب نے اخگرؔ کی ہر غزل میں سُنی
وہ کہانی جو اَن کہی ہے ابھی
٭٭٭٭
خُو گرِ غم ہے جو دل غم سے ہراساں کیوں ہو

میری صورت سے عیاں حالِ پریشاں کیوں ہو

تیری تسکین ہو لیکن دلِ ناداں کیوں ہو

طبعِ نازک پہ گراں شوقِ فراواں کیوں ہو

موت ہے چارۂ دردِ غمِ ہجراں لیکن
اس قدر چارہ گریِ غمِ ہجراں کیوں ہو

صبح ہونے کا گُماں ہے نہ کوئی شمعِ اُمّید
پھر بھلا کوئی شریکِ شبِ ہجراں کیوں ہو

نغمۂ شوقِ فراواں ہے نہ وہ سوز و گداز

مُرتعش کیا ہو کوئی تارِ رگِ جاں کیوں ہو

اب نہ پھولوں کی وہ بہتات نہ گُل چیں کی کمی
پھر مجھے شکوۂ کوتاہیِ داماں کیوں ہو

اب وہ کربِ شبِ ہجراں ہی نہیں ہے اخگرؔ

میری پلکوں پہ کوئی اشک فروزاں کیوں ہو

٭٭٭
اوّل اوّل جو تھا پلکوں پہ چراغاں ہے وہی
دل میں پھر شوق پئے خاطرِ مژگاں ہے وہی
حاصلِ بزمِ چراغاں پئے رنداں ہے وہی
“ساغر مے کہ بس اک شمعِ شبستاں ہے وہی”
دردِ محکم ہے وہی درد جو حد سے نہ بڑھے

اور جب حد سے گزر جائے تو درماں ہے وہی
شرحِ غم دیدۂ خوں بار سے اب ہو کہ نہ ہو

دل میں لیکن خلشِ ناوکِ جاناں ہے وہی
اب تو رونے سے بھی ہوتی نہیں تسکین مگر

دل پہ یلغارِ ہجومِ غم و حرماں ہے وہی
وائے نادانیِ قاتل کہ مرے قتل کے بعد

سخت حیران و پریشان و پشیماں ہے وہی
جانے کیوں اس بُتِ کافر ہی سے واعظ نے کہا

ساری دنیا میں فقط ایک مسلماں ہے وہی
حسرتِ وصل تو مُدّت سے نہیں ہے لیکن
لذّتِ شدّتِ بیتابیِ ہجراں ہے وہی
سوچ اس کی مرا اندازِ تکلّم اخگرؔ

اس کے جو دل میں ہے، لب پر مرے عنواں ہے وہی
٭٭٭
میرے خود دار دل کی انا لے گئی
وہ نظر ایک جنبش میں کیا لے گئی
زلفِ پیچاں سے خوشبو اُڑا لے گئی
ہائے کیا چیز بادِ صبا لے گئی
جنبشِ دستِ قاتل بھی کیا چیز تھی
قتل کر کے مجھے خوں بہا لے گئی
شدّتِ موجِ طوفانِ غم دیکھیے
ساحلوں سے سفینے بہا لے گئی
دل کو پتھرا گئی اس کی چشمِ کرم

سنگ دے کر مرا آئینہ لے گئی
سر پھری کس قدر تھی ہوائے جنوں

گل سے خوشبو تو سر سے ردا لے گئی
زندگی اک طلسمِ نظر تھی مگر

دور تک اس کی اک اک ادا لے گئی
وہ صداقت تھی اخگرؔ، سیاست نہ تھی
قافلہ جو سُوئے کربلا لے گئی
٭٭٭
یہ الگ بات کہ آواز کہاں تک پہنچے

“میرا پیغام محبّت ہے، جہاں تک پہنچے”

غم بتدریج اگر اشکِ رواں تک پہنچے

ہر نفس سلسلۂ آہ و فغاں تک پہنچے

تابشِ شمعِ یقیں حدِّ گُماں تک پہنچے

کاوشِ فکر و نظر سرِّ نہاں تک پہنچے

عمر بھر خانہ خرابی ہی رہی دامن گیر
ہم کہاں حسرتِ تعمیرِ مکاں تک پہنچے

شرحِ غم اب لبِ اظہار سے ممکن ہی نہیں
خامشی معجزۂ لفظ و بیاں تک پہنچے

ہم شبِ وعدہ تصوّر میں افق کے اس پار

آپ کے ساتھ خدا جانے کہاں تک پہنچے

موت اک آیۂ رحمت ہے تو پھر موت کے ساتھ

اس کا پیغام نہیں، خود وہ یہاں تک پہنچے

یوں تلاشِ رہ میخانہ عبث ہے اخگرؔ

رند پہلے مرے قدموں کے نشاں تک پہنچے

٭٭٭

وہ دل میں اور قریبِ رگِ گلو بھی ملے

زراہِ لطف مگر ہم سے روبرو بھی ملے

جو کوئی واقفِ آداب رنگ و بو بھی ملے

تو اشکِ خوں میں بُوئے زخمِ آرزو بھی ملے

ہمیں تو آرزوئے اذنِ حاضری ہے بہت

زہے نصیب، اگر اذنِ گفتگو بھی ملے

ہزار زخم تو کیا بے شمار زخم لگیں
اسی کے ساتھ مگر فرصتِ رفو بھی ملے

وہ کیسے اس کو خموشی قرار دے آخر

مرے سکوت میں جب جرمِ گفتگو بھی ملے

ملے جہاں بھی پیامِ حیاتِ نو مجھ کو

مزا تو جب ہے وہیں میرے یار تُو بھی ملے

یہ بُت کدہ نہ سہی، پھر بھی میکدہ تو نہیں
یہاں تو ہم کو کئی رند بے وضو بھی ملے

وہ ایک آپ ہی اپنی مثال ہے اخگرؔ

اور آپ جیسے کئی اس کو ہُو بہو بھی ملے

٭٭٭
محوِ کمالِ آرزو دل کو بنا کے رہ گئے

خرمنِ جاں میں شوق کی آگ لگا کے رہ گئے

ضبطِ فغاں نے زخمِ دل داغِ وفا بنا دیا
حوصلے میرے گریۂ رنگیں ادا کے رہ گئے

ظرفِ حجابِ عشق ہی وجہِ نمودِ حسن تھا

جلوے تمام دیدہ و دل میں سما کے رہ گئے

پردۂ بے خودی میں تھے زائرِ کائنات ہم

پردۂ بے خودی اُٹھا ،ہوش میں آ کے رہ گئے

زخم لگا کے جب انہیں مرہمِ جاں نہیں ملا

پھر وہ کچھ اور زخم پر زخم لگا کے رہ گئے

جبر ہی اختیار تھا، آپ کی بزمِ ناز میں
پی گئے آنسوؤں کو ،ہم دل کو دبا کے رہ گئے

اخگرؔ نامراد کی جانِ حزیں نکل گئی
آپ دُعا کے واسطے ہاتھ اُٹھا کے رہ گئے

٭٭٭

قدم بھی دل نے خیالوں کی کہکشاں کے لیے
قیامِ قافلۂ یادِ رفتگاں کے لیے
ہمیں کلی کے تبسّم نے کر دیا مجبور

بھری بہار میں اندیشۂ خزاں کے لیے
نہیں کے ساتھ ہی گنجائشیں بھی کتنی تھیں
جفا شعار کے طرزِ ادا میں ہاں کے لیے
تمہیں کہیں کوئی مرہم نہیں ملا، نہ سہی
نمک ہی لاؤ مرے زخمِ خوں چکاں کے لیے
ہمارے سر پہ تو سایہ نہیں رہا لیکن
وہ جن کو دھوپ ملی، سر پہ سائباں کے لیے
وہ کچھ نہ کچھ ورقِ دل پہ روز لکھتا ہے

ہنوز تشنہ تکمیل داستاں کے لیے
تڑپ تڑپ کے مرے ہیں نہ جانے کتنے پرند

قفس کے سایۂ گل میں بھی آشیاں کے لیے
نگاہِ ناز تو اُٹھے گی دفعتاً اخگرؔ

کچھ اہتمام کرو، مرگِ ناگہاں کے لیے
٭٭٭

تبسّم سے میرے عیاں ہو گیا ہے

مرا ضبطِ غم رائیگاں ہو گیا ہے

سزا کیشِ آہ و فغاں ہو گیا ہے

توانا دلِ ناتواں ہو گیا ہے

سرِ بزم شکوہ کناں ہو گیا ہے

وہ کیوں اس قدر بدگماں ہو گیا ہے

وہ ہم سے ذرا سرگراں ہو گیا ہے

تو سارا جہاں بد گُماں ہو گیا ہے

بلائیں جہاں تازہ دم ہو گئی ہیں
وہیں حوصلہ بھی جواں ہو گیا ہے

پئے رسمِ تجدید ایذا رسانی
وہ نا مہرباں، مہرباں ہو گیا ہے

مئے ارغواں کس کی آنکھوں سے چھلکی
کہ مخمور پیرِ مغاں ہو گیا ہے

بھلا اب رہینِ مسیحائی کیوں ہو

تِرا درد جب حرزِ جاں ہو گیا ہے

بالآخر جو ایمان لایا ہے اخگرؔ

پرستارِ حسنِ بُتاں ہو گیا ہے

٭٭٭

راہِ طلب میں دھوپ کڑی اور سر پہ بھلے ہوں سائے کم

رہرو کو آرام نہ آئے، اور جو آئے، آئے کم

دل پہ غلافِ صبر چڑھائے، زخمِ تمنّا کھائے کم

قول سنہرا ہے یہ لیکن، اس پہ عمل کر پائے کم

قامتِ فن کی بات الگ، معیارِ ہُنر کی بات الگ

شہرِ سُخن گُنجان ہے لیکن، ہیں میرے ہمسائے کم

سارا گُلشن اسکی خوشبو سے مہکانا ہے تو مُجھے

ساتھ لگا لے جائے لیکن، موجِ صبا بہکائے کم

سوزشِ پنہاں رسمِ وفا ہے، شرحِ غم جاں کارِ ہُنر

آہ بھی لب پر آئے تو اخگرؔ درد نہ ہونے پائے کم

٭٭٭

پُرسشِ حال، علاجِ دلِ بیمار بھی ہے

میری حسّاس طبیعت پہ مگر بار بھی ہے

جُرأتِ دید بھی ہے، طاقتِ گُفتار بھی ہے

دیکھیے طُور پہ لیکن رسن و دار بھی ہے

عالمِ ترکِ تمنّا کو زمانہ گُزرا

دل مگر تیرے تصوّر کا طلب گار بھی ہے

اپنی دیوار کے سائے پہ نہ اِتراؤ بہت

کچھ نہ کچھ سائے کا سورج سے سروکار بھی ہے

قابلِ دید ہے گُلکاریِ مژگاں اخگرؔ

دامنِ یار بھی ہے، دیدۂ خوں بار بھی ہے

٭٭٭

اپنی حیرت کا سماں تجھ کو دکھا بھی نہ سکوں

آئینہ ہوں کہ میں چاہوں تو چھُپا بھی نہ سکوں

یہ طلب کوئی طلب ہے کہ رہِ اُلفت میں
میں تُجھے ڈھونڈ لوں، اور خود کو گنوا بھی نہ سکوں

لاکھ سرگرم ہو وہ برقِ تجلّی، لیکن
دل کوئی طُور نہیں ہے کہ بچا بھی نہ سکوں

پاسِ خاطر مُجھے پھولوں کا بہت ہے یعنی
شاخِ گُل سامنے آئے تو جھُکا بھی نہ سکوں

محفلِ ناز سے جاتا ہوں میں لیکن اخگرؔ

کوئی پابند نہیں ہوں کہ پھر آ بھی نہ سکوں

٭٭٭
میں ان سے کیسے کہوں وجہِ خامشی کیا ہے

کہ بات دل میں نہ اُترے تو بات ہی کیا ہے

زباں ہے آ پ کی نشتر تو بات ہی کیا ہے

بتائیے کہ کبھی ہم نے آہ کی، کیا ہے

درونِ شہر درندوں کا کام ہی کیا ہے

یہ دیکھیے کہ یہاں کوئی آدمی کیا ہے

بتائیے تو سہی، وجہِ برہمی کیا ہے

سُخن طراز بہت میری خامشی کیا ہے

بجا کہ غُنچہ و گل کے ادا شناس ہیں ہم

ہمارا نظمِ گُلستاں میں دخل کیا ہے

پیامِ زیست تو پیغامِ مرگ ہے لیکن
پیامِ موت بھی پیغامِ زندگی کیا ہے

مآلِ ترکِ تعلّق کا منتظر ہوں میں
تو راہِ و رسم ابھی ان سے واقعی کیا ہے

بُہت بُری ہے مگر شیخ جی یہ فرمائیں
کبھی جناب نے کوئی شراب پی کیا ہے

عجیب شخص ہے اخگرؔ یہ جانتا ہی نہیں
کہ جس پہ پیار نہ آئے وہ برہمی کیا ہے

٭٭٭

اُن کے دامن پہ کُچھ ستارے ہیں
اور پلکوں پہ سب ہمارے ہیں
کہہ دیا اُس نے ہم تمہارے ہیں
اب رقیبوں کے وارے نیارے ہیں
وہ نظر وقت کی مسیحا تھی
زخم سب مندمل ہمارے ہیں
ہے یہی فیصلہ مُحبّت کا

دل تمہارا ہے غم ہمارے ہیں
ہر تبسُّم سے ہے عیاں اخگرؔ

ہم بھی کتنے غموں کے مارے ہیں
٭٭٭
چہرہ اس کا بھولا بھالا ہم کو اچھا لگتا ہے

لہجہ اس کا دھیما دھیما ہم کو اچھا لگتا ہے

صحرا میں بھی گھر ہی جیسا کچھ سنّاٹا تھا لیکن
اپنا گھر ہی سَونا سَونا ہم کو اچھا لگتا ہے

اُن کو ہماری رسوائی سے کیوں لگتا ہے اتنا ڈر

جتنا ان کے نام کا چرچا ہم کو اچھا لگتا ہے

اِک اُمّید ہمارے دل میں باقی ہے صد شکر ہنوز

طاق میں مدّھم ایک دیا سا ہم کو اچھّا لگتا ہے

ہم سے کِیا ہے اخگرؔ اس نے سب سے بُرا ، برتاؤ مگر

اس کو کہیں سب اچھا اچھا، ہم کو اچھا لگتا ہے

٭٭٭
مِنّت کَشِ درازیِ زُلفِ رسا رہے

نا آشنائے نکہتِ بندِ قبا رہے

محدود اتنا نالۂ صبر آزما رہے

لب پر نہ آئے دل میں رہے، نا رسا رہے

اب دل میں آرزُو نہ سہی، یاد ہی سہی
کوئی دِیا تو نام کا اُس کے جَلا رہے

حِرزِ خزاں تھیں میرے گریباں کی دھجّیاں
اب دیکھیے بہار کے دامن میں کیا رہے

رنگِ بہار بھی دلِ اخگرؔ میں ہو مُقیم
جب تک بَسی ہوئی تِری بُوئے قَباَ رہے

٭٭٭
دیکھو تمہیں جھگڑے کی شُرُوعات کرو ہو
پھر مجھ سے وہی ٹیڑھے سوالات کرو ہو

کرنے کو تو جینے کی مِرے بات کرو ہو

سچ یہ ہے کہ تم موت کو بھی مات کرو ہو

معلوم نہیں کیسے بسر رات کرو ہو

آنکھوں سے یہ لگتا ہے کہ برسات کرو ہو

تم کو بھی مُحبّت کا کوئی روگ لگا ہے

ظاہر تو کچھ ایسی ہی علامات کرو ہو

دستُورِ حجاباتِ نظر رکھو ہو مَلحُوظ

اغیار سے بھی چھُپ کے مُلاقات کرو ہو

گویا تنِ تنہا ہے، سرِ بزم بھی اخگرؔ

دیکھو ہو اُسے تم ، نہ کوئی بات کرو ہو

٭٭٭
کوئی ہمارا دل رکھنے کو یُوں ہی ہمیں اپنائے تو

جس نے بہت ٹھُکرایا ہم کو، وہ بھی ذرا پچھتائے تو

شومیِ قسمت برحق، لیکن سعیِ کرم فرمائے تو

دل ہے بہل جائے شاید، کوئی اگر بہلائے تو

حُسنِ تغزُّل صورتِ ربطِ نغمہ و نے دکھلائے تو

میری غزل کا شعر کوئی وہ، اپنی زباں پر لائے تو

مشقِ جراحت ہوگی یقیناً اس کی نتیجہ خیز مگر

نشترِ مرہم لا کے وہ ،زخمِ دل کو ذرا گہرائے تو

پُرسشِ خونِ ناحق پر محشر میں بھی سنبھلے رہیے گا

دیکھیے بات بگڑ جائے گی، آپ ذرا گھبرائے تو

خوشحالی کا یہ گُر ہم نے اخگرؔ تم سے سیکھا ہے

دیکھ کے چادر پھیلائے پاؤں ،اگر پھیلائے تو

٭٭٭
شعورِ سوز و گُدازِ جگر کو دیکھتے ہیں
جو دل کی سمت ہم ان کی نظر کو دیکھتے ہیں
کمالِ وُسعتِ حُسنِ نظر کو دیکھتے ہیں
ہر آئنے میں ہم آئینہ گر کو دیکھتے ہیں
ہجومِ انجم و شمس و قمر کو دیکھتے ہیں
بچشمِ نم جو تری رہ گُزر کو دیکھتے ہیں
اسیرِ وحشت خانہ ہیں ہم کہ صحرا پر

مُحیط حسرتِ دیوار و در کو دیکھتے ہیں
ٹھہر جائے اب آنکھوں میں دم کہ دم بھر ہم

جمالِ چشمِ نمِ چارہ گر کو دیکھتے ہیں
وَفُورِ شوق ہے اخگرؔ حجابِ جلوۂ یار
عرق عرق نگہِ معتبر کو دیکھتے ہیں
٭٭٭
اِک جبر اختیار، ترے رُو بَرُو کریں
ہم شرحِ آرزو نہ کریں، آرزو کریں
اس مسئلہ پہ آپ سے کیا گفتگو کریں
جی چاہتا تو ہے کہ کوئی آرزو کریں
اِک جستجوئے غم ہے، غمِ جستجوئے یار
ہم جستجوئے غم کہ، غمِ جستجو کریں
رُو پُشت روشن آئینہ ہے دل کا آئنہ

جس رُخ سے آپ چاہیں، اسے روبرو کریں
لازم ہے دست و بازوئے گل چیں کا بندوبست

ہر شاخِ گُل کو مائلِ ذوقِ نمو کریں
اخگرؔ کسی کا حُسنِ سماعت بھی دیکھ لیں
لہجے میں خامشی کے اگر گفتگو کریں
٭٭٭
تاب نہیں تو مہر کیا، ایک دیا بُجھا ہوا

مُجھ کو بجا کہا گیا، ایک دیا بُجھا ہوا

گُم تھی خیال میں سحر، ظلمتِ شب کا تھا سفر

صورتِ خضر ساتھ تھا، ایک دیا بُجھا ہوا

رُو برو آئینے کے میں خود کو جو دیکھنے گیا
اُس نے مُجھے دکھا دیا، ایک دیا بُجھا ہوا

یوں بھی ہوا کہ دفعتاً، سارے چَراغ جل اُٹھے

اور کہیں نہیں رہا، ایک دیا بُجھا ہوا

کتَبۂ قبر پر مِرا نام نہیں لکھا گیا
صرف بنا دیا گیا، ایک دیا بُجھا ہوا

شعلہ نہیں سہی، مگر اخگرؔ آبرو ہوں میں
اور نہیں مری انا، ایک دیا بُجھا ہوا

٭٭٭
حریصِ لذّتِ مہر و وفا تو میں بھی ہوں

جلیسِ تختۂ مشقِ جفا تو میں بھی ہوں

چلا تو سلسلۂ جستجو کبھی نہ رُکا

پئے تعیّنِ منزل رُکا تو میں بھی ہوں

کسی کی برہمیِ دل نواز ہے درکار

خود اپنے آپ سے برہم ہوا تو میں بھی ہوں

بجا کہ سب سے جُدا ہے تِرا جمال مگر

نگاہِ شوق میں سب سے جُدا تو میں بھی ہوں

ہے بزمِ ناز کا دستور ہی یہی یارو
سبھی ہیں کشتۂ ناز و ادا تو میں بھی ہوں

یہ اور بات کہ دل کی کلی کبھی نہ کھِلی
گلوں کو دیکھ کے اخگرؔ ہنسا تو میں بھی ہوں

٭٭٭
روبرو کم سے کم رہ گئے

آئینہ بن کے ہم رہ گئے

اپنے دل کی نہ پائی خبر

ہم لیے جامِ جم رہ گئے

میرے ارمان نکلے نہیں
ہوکے دل پر رقم رہ گئے

دل نے غم ان کا اپنا لیا
وقت کے سارے غم رہ گئے

اُٹھ کے محفل سے سب گھر گئے

ہم، کہ بے گھر تھے، ہم رہ گئے

سر تو اخگرؔ ہوئے مرحلے

زلف کے پیچ و خم رہ گئے

٭٭٭
فُقدانِ عُروج رسن و دار نہیں ہے

منصور بہت ہیں، لبِ اظہار نہیں ہے

تیرِ نظر اِس پار سے اُس پار نہیں ہے

دل پھر بھی تڑپنے کا سزاوار نہیں ہے

ہیں ترکِ تمنّا کے ارادے مُتزلزل

توفیقِ تمنّا تو کوئی بار نہیں ہے

وہ کوئی قیامت سی قیامت بھی ہے جس کا

اک فتنہ قامت سے سروکار نہیں ہے

امکانِ مُحبّت میں گرفتار ہے بے شک

وہ دل جو بظاہر دلِ بیمار نہیں ہے

گلکاریِ مِژگاں کا ہُنر کیا کرے اخگرؔ

دامن ہیں بہت، دیدۂ خوں بار نہیں ہے

٭٭٭
مُنتہائے جلوہ گر آئینہ ہے

امتحانِ ہر نظر آئینہ ہے

پَرتوِ لوحِ جبینِ شوق سے
رنگ و نور سنگِ درِ آئینہ ہے

آئینے میں بھی نظر کی تاب ہے

خوبیِ تابِ نظر آئینہ ہے

مقصدِ تخلیقِ آدم دیکھیے
سطوتِ نوعِ بشر آئینہ ہے

چارہ گر حیراں ہے اُس پر حالِ دل

سب نہیں تو بیشتر آئینہ ہے

راز ہے اخگرؔ حیاتِ مُختصر

یا حیاتِ مُختصر آئینہ ہے

٭٭٭
کسبِ کمالِ ضبطِ غم، خاک نہ ہم چھپا سکے

راکھ تو جل کے ہو گئے، لب نہ اگر ہلا سکے

منعمِ سرفرازیِ سجدۂ ناتمام تھے

سنگِ درِ حبیب سے سر ہی نہ ہم اُٹھا سکے

صرف شعور ہی نہیں، ذہن بھی کوئی چیز ہے

“تم نے ہمیں بھُلا دیا، ہم نہ تمھیں بھُلا سکے”

غیرتِ مہر و بدر، وہ ایک نظر ہے جو نظر

سینۂ تنگ و تار میں ،شمعِ یقیں جلا سکے

شرطِ شکستگیِ دل، عُذرِ جفا سے بڑھ کے تھی
چوٹ پہ چوٹ خود لگی، وہ نہ اگر لگا سکے

اخگرؔ ِ مُبتلا، اسے رشکِ صبا کہیں گے سب

گُلشنِ جاں میں جو کوئی، دل کی کلی کھلا سکے

٭٭٭
جب آئینِ چمن بدلا، نہ اس کے باغباں بدلے

تو مجبوراً پرندوں نے، قفس سے آشیاں بدلے

جو خود اپنی زباں دے کر ،بدلتا ہے زباں بدلے

مگر وہ شدّتِ آوازہ، لفظ و بیاں بدلے

زبوں حالی خمستاں کی، نہ طبعِ مے کشاں بدلے

تو لازم ہے کہ اب جیسے بھی، ہو پیرِ مُغاں بدلے

نصیبِ دوستاں اس شدّتِ قحطِ مُسرّت میں
خوشی سے کوئی کتنے غم، نصیبِ دشمناں بدلے

اگر وہ دُشمنِ آسودگی، ہے بے خبر اب تک

تو اب اُٹھّے کوئی، کیفیتِ خوابِ گراں بدلے

زباں کو میری ،وہ اپنی زباں شاید سمجھتے ہیں
جو فرماتے ہیں اخگرؔ، اپنا اندازِ بیاں بدلے

٭٭٭
شدید تند ہوائیں ہیں، کیا کیا جائے

سَکوتِ غم کی صدائیں ہیں، کیا کیا جائے

چمن پہ ابرِ مُسرّت کا خواب دیکھا تھا
مُحیطِ غم کی گھٹائیں ہیں، کیا کیا جائے

بدل بدل کے بھی کشتی کے رُخ کو دیکھ لیا
ہر ایک سمَت بلائیں ہیں، کیا کیا جائے

مرض وہ قوم کو لاحق ہوا ہے جس کے لیے
طبیب ہیں نہ دوائیں ہیں، کیا کیا جائے

ستم، تشدّد و فسق و فجُور، بد عہدی
یہ سلطنت کی ادائیں ہیں ، کیا کیا جائے

بندھی ہوئی ہیں ستاروں کی سسکیاں، لیکن
بہت کثیف فضائیں ہیں ، کیا کیا جائے

غزل ہے نوحہ باغوش ،آجکل اخگرؔ

حریفِ سر جو رِدائیں ہیں ، کیا کیا جائے

٭٭٭
حیات، موت کا، راز نِہاں رہے نہ رہے

کہ درمیاں ہے جو پل درمیاں، رہے نہ رہے

ہمارے دیدہ و دل میں سما چکے جلوے

تو اب حجاب کوئی درمیاں ، رہے نہ رہے

اگر میں گریہ کناں ہوں تو مُسکرائیں آپ

کُچھ امتیازِ بہار و خزاں، رہے نہ رہے

ترے حضُور ہوئی مُہر بر لب گویا
تو اب دہن میں ہمارے زباں، رہے نہ رہے

تمہارے جذبۂ تعمیر کا بھرم تو کھُلے

کوئی مکان سلامت یہاں ، رہے نہ رہے

ہر ایک دل پہ حقیقت تری عیاں ہے ضرور

ہر ایک لب پہ مری داستاں ، رہے نہ رہے

رہے جو دامنِ سرکارِ دو جہاںؐ اخگرؔ

تو سر پہ اور کوئی سائباں رہے نہ رہے

٭٭٭
بے تاب کِیا ہے اُس نے، جسے بہلانا تک نہیں آتا ہے

قاتل ہے مگر جی بھر کے اُسے تڑپانا تک نہیں آتا ہے

دیوانے تو قبل از وقت بھی کھا سکتے ہیں فریبِ دار و رسن

اس زلف کو یہ مانا کہ ابھی بل کھانا تک نہیں آتا ہے

اب قلب و جگر کی سمت نہیں دلدوز نگاہیں بھی یعنی
پھولوں کے لیے اب کانٹوں کا نذرانہ تک نہیں آتا ہے

موسم کا تقاضا ہے کہ کوئی اندازِ جنوں دکھلاؤں مگر

مجھ کو تو ابھی مفہومِ جنوں سمجھانا تک نہیں آتا ہے

ہر شعر میں کوئی بات نئی کہتا ہوں پئے تحصیلِ ہُنر

لوگوں کو تو میری بات ابھی دہرانا تک نہیں آتا ہے

میں ان سے بچھڑ کر بھی اب تک زندہ تو یقیناً ہوں لیکن
ہر سانس ہے طعنہ زن کہ مُجھے مر جانا تک نہیں آتا ہے

پیش آئے تو ہم ان لوگوں سے بھی دوست کی صورت پیش آئے

جن لوگوں کو دشمن کی طرح پیش آنا تک نہیں آتا ہے

وہ اپنے آپ بھلا مجھ کو کس طرح بھُلا دے گا اخگرؔ

جب اپنے آپ کبھی اسکو یاد آنا تک نہیں آتا ہے

٭٭٭
مآلِ عشق کا ان کو بہت ہی کم غم ہے

یہ کم نہیں ہے کہ کم ہے مگر کم از کم ہے

شدید ہو کہ نہ ہو سیلِ اشک پیہم ہے

تمہارے غم سے مِرے دل کا ربط محکم ہے

جبینِ شوق نہیں، چشمِ آرزو نم ہے

کہ مجھ کو کوئی ندامت نہیں فقط غم ہے

مآلِ کارِ جنوں اب عجیب عالم ہے

نہ انہماک ہے کوئی نہ فرصتِ غم ہے

درندگی میں یہ اب آدمی کا عالم ہے

کہ اپنے کام سے فارغ حریفِ آدم ہے

ہر اِک پیالۂ گل رشکِ ساغرِ جم ہے

شُعاعِ مہر غریقِ شرابِ شبنم ہے

جُنوں کے بل پہ خرد نے دیا نشانِ بہشت

جنوں نہ ہو تو یہی زندگی جہنّم ہے

وہ کم سنی میں بھی اخگرؔ حسین تھا لیکن
اب اس کے حُسن کا عالم عجیب عالم ہے

٭٭٭
مجھ کو تلاشِ نقشِ کف پائے یار ہے

میری جبینِ شوق بہت بے قرار ہے

اک اعترافِ شوق بصد اختصار ہے

اس کی نظر جو دل کی طرف بار بار ہے

ہر سُو فضا میں حُسن ترا جلوہ بار ہے

کتنی حسین میری شبِ انتظار ہے

درپیش بے بسی بھی ہے کسی بے کسی کے ساتھ

اپنا ہے وہ نہ دل پہ کوئی اختیار ہے

بدلا ہوا سا کچھ ہے مزاجِ صبا بھی آج

غنچوں میں تازگی نہ گُلوں پر نکھار ہے

عہدِ وفا نہ کرتے ہمیں اختیار تھا

ترکِ وفا تو جذبۂ بے اختیار ہے

پامال بعدِ مرگ بھی بالواسطہ ہوں میں
زیرِ قدم اب آپکے میرا مزار ہے

بامِ عروج پر ہے با اعزاز عاجزی
اخگرؔ جسے خُمارِ مئے انکسار ہے

٭٭٭
دل پر پئے جراحتِ پیہم چلے گئے

آرے نہیں تو نشترِ مرہم چلے گئے

آئینہ دارِ شعلہ و شبنم چلے گئے

ایوانِ دل کو چھوڑ کے سب غم چلے گئے

اُمّیدِ وصل ہے نہ کوئی کیفِ انتظار

جانے کہاں وہ شوق کے عالم چلے گئے

اِک پَل میں عُمر بھر کی ریاضت ہوئی تمام

وہ ہیں یہیں، تھے ہم بھی یہیں، ہم چلے گئے

ہم اُٹھ کے بزمِ ناز سے جائیں تو سُوئے دار

لیکن وہ کیا کریں گے اگر ہم چلے گئے

وہ انجمن ہے اب نہ کوئی میرِ انجمن

وہ انجمن سے ہوکے جو برہم چلے گئے

منزل قریب تر ہے یقیناً بہر قدم

یعنی نصیب ہوگی اگر ہم چلے گئے

اخگرؔ غریقِ بیم و رِجا ہو کے رہ گئے

وہ کر کے اک اشارۂ مُبہم چلے گئے

٭٭٭
گُل کاریِ دل، دید کے قابل ہی نہیں ہے

اشکوں میں ابھی خون تو شامل ہی نہیں ہے

اک آبلہ ہے سینے میں اب دل ہی نہیں ہے

یا سوزشِ غم ضبط کے قابل ہی نہیں ہے

ممکن ہے کسی موجِ بلا سے ہو برآمد

تا حدِ نظر تو کوئی ساحل ہی نہیں ہے

غافل ہو تو فرمائیں وہ یاد آنے کی زحمت

دل یاد سے ان کی کبھی غافل ہی نہیں ہے

آسودۂ گرداب نہ سمجھو مجھے یارو
اب تک مجھے اندازۂ ساحل ہی نہیں ہے

پابندیِ آدابِ جنوں اُٹھ گئی شاید
زندان میں کوئی شورِ سلاسل ہی نہیں ہے

مائل بہ ستم ہو کبھی مائل بہ کرم ہو

یہ کیا کہ مری سمت وہ مائل ہی نہیں ہے

طُوفان میں جس کے لیے رقصاں ہے سفینہ
وہ بہرِ تماشا سرِ ساحل ہی نہیں ہے

دل ترکِ تمنّا پہ بھی مائل نہیں اخگرؔ

اور عرضِ تمنّا کا تو قائل ہی نہیں ہے

٭٭٭
وہ نہ آئیں تو کیا کیا جائے

آ کے جائیں تو کیا کیا جائے

جو سراپا غزل ہیں میری غزل

گنگنائیں تو کیا کیا جائے

سرِ محفل وہ دیکھ کر مُجھ کو

مُسکرائیں تو کیا کیا جائے

دل میں آئے ہیں سو طرح کے خیال
وہ نہ آئیں تو کیا کیا جائے

راہِ اُلفت میں جب قدم اپنے

اُٹھ نہ پائیں تو کیا کیا جائے

وہ بُجھا کر چَراغِ ہائے اُمّید
دل جلائیں تو کیا کیا جائے

نیند آنکھوں سے اُڑ گئی پھر بھی
خواب آئیں تو کیا کیا جائے

وہ بھی دیوانہ وار اخگرؔ کو

آزمائیں تو کیا کیا جائے

٭٭٭
حُسن کو جو منظور نہیں ہے

عشق کا وہ دستور نہیں ہے

دوری پر مجبور نہیں ہے

قُرب اُسے منظور نہیں ہے

وہ بہ ادائے کم سُخَنی بھی
نازاں ہے مغرور نہیں ہے

اُس کا قُرب نصیب نہیں جو

دُور بھی رہ کر دُور نہیں ہے

مجبوری ہی مجبوری ہے

کون ہے جو مجبور نہیں ہے

کھوج میں اس کی سرگرداں ہوں

شہ رگ سے جو دور نہیں ہے

دادِ وفا دیں ترکِ جفا تک

آپ سے یہ بھی دور نہیں ہے

دار و رسن کی خیر ہو یا رب

اخگرؔ ہے منصور نہیں ہے

٭٭٭
نوازشوں کے درمیاں، عنایتوں کے درمیاں
اِک اعترافِ زیرِ لب شکایتوں کے درمیاں
سوالیہ نشان ہے، عبارتوں کے درمیاں
بغاوتیں در آئیں کیا، روایتوں کے درمیاں
ہجومِ غم، شکستِ آرزو، حدیثِ خونِ دل

حواس گُم ہوئے انہیں حکایتوں کے درمیاں
عجیب بات ہے کہ ہم تلاش میں اُنہیِں کی ہیں
جو منزلیں گُزر گئیں، مُسافتوں کے درمیاں
گُریز و جذب کا مزا ، ضرور اخگرؔ آئے گا

اگر مناسبت نہ ہو طبیعتوں کے درمیاں
٭٭٭
کس طرح عزمِ ترکِ تمنّا کرے کوئی
فُقدانِ غم کو کیسے گوارا کرے کوئی
چاہت میں اس کی کوئی کمی تو نہیں مگر

جی چاہتا ہے مُجھ سے وہ شکوہ کرے کوئی
اُس شرمگیں نگاہ کا کیا ذکر کیجیے
اِس طرح دیکھتا ہے کہ دیکھا کرے کوئی
ہم نے کسی سے کچھ نہ کہا ماجرائے دل

ہمراز ہو کے راز نہ افشا کرے کوئی
تارِ نظر کا رشتۂ جاں تک ہے سلسلہ

آنکھوں میں دم ہے کیوں نہ نظّارہ کرے کوئی
اخگرؔ وہ بے نقاب چلے آئے ہیں مگر

موت آ گئی ہے، کیسے نہ پروا کرے کوئی
٭٭٭
ایک یک رُکنی غزل

کیا ستم ہے

درد کم ہے

راحتِ جاں

ہر ستم ہے

قلبِ سوزاں

چشمِ نم ہے

غم بہت ہو

پھر بھی کم ہے

دل ہمارا

جامِ جم ہے

زندگی کم

دم بدم ہے

محوِ لغزش

ہر قدم ہے

دل میں ڈھونڈو

وہ صنم ہے

قلبِ اخگرؔ

وقفِ غم ہے

٭٭٭
ماخذ:
http://akhgars.blogspot.com/

